
1. Իրավական ակտի ընդունման անհրաժեշտությունը.
ՀՀ կառավարության 2023 թվականի սեպտեմբերի 28-ի N 1666-Ն որոշմամբ (այսուհետ՝ Որոշում) սահմանվել են հանրային իշխանության մարմիններին սպասարկող ավտոմեքենաների հատկացման և շահագործման հետ կապված կարգավորումները: Որոշման ընդունման արդյունքում դեռևս առկա է մի շարք խնդիրների կարգավորման անհրաժեշտություն: 
Նախագծով առաջարկվում են կարգավորումներ` հանրային իշխանության մարմինների ղեկավարներին սպասարկող ծառայողական և այդ մարմիններին սպասարկող ավտոմեքենաների պահպանման տարեկան ծախսերի հաշվարկման նորմաների սահմանման և այդ նպատակով ՀՀ պետական բյուջեում համապատասխան միջոցների նախատեսման կարգի, ինչպես նաև առանձին դեպքերում տրանսպորտային ծախսերի փոխհատուցման նպատակով ՀՀ պետական բյուջեում նախատեսվող ծախսերի հաշվարկման նորմաների և փոխհատուցման կարգերի վերաբերյալ:
Նախագիծը մշակվել է ի կատարումն Որոշմամբ նախատեսված հանձնարարականների՝ տրանսպորտային ծախսերի փոխհատուցման նորմաներն ու կարգերը սահմանելու նպատակով: 
Մինչ այժմ, համապատասխան կարգավորումների բացակայության պայմաններում, ՀՀ պետական բյուջեով նախատեսվող հանրային իշխանության մարմինների պահպանման ծախսերում տրանսպորտային միջոցների պահպանման ծախսերը ծրագրվում էին միասնական սկզբունքով՝ յուրաքանչյուր մեքենայի համար տարեկան 1.2 մլն դրամի չափով:
Որոշման առանձին հավելվածներով սահմանվում են ՀՀ պետական բյուջեով նախատեսվող տրանսպորտային միջոցների պահպանման ծախսերի հաշվարկման նորմաները: Ներդրվում է տրանսպորտային ծախսերի փոխհատուցման մեխանիզմը և այդ նպատակով նախատեսվող ծախսերի նորմաները, եղանակը և փոխհատուցման կարգը:

2. Ընթացիկ իրավիճակը և խնդիրները.
Ներկայումս տրանսպորտային միջոցների պահպանման ծախսերը ՀՀ պետական բյուջեում նախատեսվում են միասնական սկզբունքով՝ յուրաքանչյուր մեքենայի համար տարեկան 1.2 մլն դրամի չափով: Նախագծով նախատեսվում է սահմանել հանրային իշխանության մարմիններին հատկացված տրանսպորտային միջոցների պահպանման ծախսերի նորմայի հաշվարկման միասնական եղանակ, որի հիման վրա կհաշվարկվեն ՀՀ պետական բյուջեով նախատեսվող տրանսպորտային միջոցի պահպանման բազային ծախսի նորման և դրա հիման վրա համապատասխան մյուս ծախսերը: 
Այդ նպատակով իրականացվել է հանրային իշխանության առանձին մարմինների կողմից փաստացի իրականացվող ծախսերի վերլուծություն, որի արդյուքների հիման վրա մշակվել է մեկ միավոր ծառայողական կամ սպասարկող ավտոմեքենայի պահպանման տարեկան պահպանման ծախսի հաշվարկման նորմը: Փաստացի ծախսերի վերլուծությունը ցույց է տալիս, որ առանձին մարմինների դեպքում ծառայողական և սպասարկող ավտոմեքենաների պահպանման փաստացի ծախսերը զգալիորեն տարբերվում են տարբեր գործոններով պայմանավորված, ինչից ելնելով նշված ծախսի հաշվարկման համար առաջարկվում է կիրառել տարբերակված մոտեցում:
Միաժամանակ, Որոշմամբ ներդրվում է տրանսպորտային ծախսերի փոխհատուցման մեխանիզմը և այդ նպատակով նախատեսվող ծախսերի նորմաները, փոխհատուցման եղանակը և փոխհատուցման կարգը առաջարկվում է սահմանել Նախագծով՝ համաձայն Որոշման պահանջների:
Միաժամանակ, հաշվի առնելով ՀՀ կառավարության կողմից Նախագծով սահմանվող կարգավորումների հաստատման համար լիազորող նորմի ապահովման օրենսդրական պահանջը և ՀՀ արդարադատության նախարարության կողմից ներկայացված փորձագիտական եզրակացությունը, որոշմամբ նախատեսված մեթոդաբանության փոխարեն, Նախագծով ՀՀ կառավարության հաստատմանն է ներկայացվում ծախսերի նորմաները, ՀՀ պետական բյուջեում համապատասխան միջոցների նախատեսման կարգը, ինչպես նաև բազային և այլընտրանքային փոխհատուցումների կարգերը: 
Նախագծով նախատեսվում է նաև կատարել մի շարք փոփոխություններ և լրացումներ Որոշման մեջ, այդ թվում՝ Որոշմամբ սահմանված դրույթներն առավել հստակ շարադրելու նպատակով, ինչպես նաև հաշվի առնելով առանձին մարմինների կողմից ներկայացված դիտարկումնեը, մասնավորապես, կրկնվող դրույթների վերաբերյալ: 


Նախագիծը խմբագրվել և լրացվել է ՀՀ ԱՆ փորձագիտական եզրակացության, Վարչապետի աշխատակազմի առաջարկությունների և շահագրգիռ մարմինների կողմից ներկայացված կարծիքների, Ֆինանսատնտեսական նախարարական կոմիտեի 14.10.2024թ. նիստի քննարկումների հիման վրա:
3. Կարգավորման նպատակը և բնույթը.
Նախագծով, բացի Որոշման մեջ առաջարկվող խմբագրական բնույթի փոփոխություններից և լրացումներից, նախատեսվում են նաև որոշ սկզբունքային փոփոխություններ, ինչը պայմանավորված է Որոշմամբ սահմանված դրույթների՝ կիրարկման տեսանկյունից առավել ընդունելի ձևակերպմամբ շարադրելու անհրաժեշտությամբ: Մասնավորապես, սպասարկող տարբերանշանով ավտոմեքենաների սահմանաքանակների հաշվարկման նպատակով առաջարկվում է հիմք ընդունել սահմանված կարգով համապատասխան մարմինների համար հաստատված աշխատողների առավելագույն թվաքանակները՝ որոշմամբ սահմանված փաստացի թվաքանակի փոխարեն, հաշվի առնելով, որ փաստացի թվաքանակն, առավելագույն թվաքանակի սահմաններում, ցանկացած պահի համար փոփոխական ցուցանիշ է, որը առաջիկա տարվա բյուջետային ծախսերը պլանավորելու պահին վերահսկելու հնարավորությունը սահմանափակ է: Ուստի, բյուջետային ծախսերի հաշվարկային հիմնավորվածությունն ապահովելու նպատակով առաջարկում ենք հիշյալ կետերից հանել «փաստացի» բառերը:  Նախագծով լրացվող 17.1 և 17.2 կետերով հստակեցվում են բյուջետային ծախսերի հաշվարկման  հիմքերը և ծախսերի նախատեսման ժամկետները: 
Նախագծով ուժը կորցրած է ճանաչվում Որոշման 7-րդ կետը, որով ՀՀ ֆինանսների նախարարությանը հանձնարարվում է մշակել ծախսերի փոխհատուցման մեթոդաբանություն: Հաշվի առնելով ՀՀ արդարադատության նախարարության դիտարկումն այն մասին, որ ՀՀ կառավարությունը մեթոդաբանություն հաստատելու լիազորություն չունի և հիմք ընդունելով «Հայաստանի Հանրապետության բյուջետային համակարգի մասին» օրենքի 21-րդ հոդվածի 1.1-ին մասի դրույթը, որի համաձայն պետական բյուջեի առանձին ծախսերի ուղղություններով նորմաները սահմանում է Կառավարությունը, միաժամանակ, քանի որ ներկայացված Նախագծի կարգավորումների շրջանակը շատ ավելի ընդգրկուն է, քան հիշյալ կետի հանձնարարականը՝ մեթոդաբանություն մշակելու վերաբերյալ, ուստի 7-րդ կետով նախատեսված հանձնարարության անհրաժեշտությունը բացակայում է և առաջարկվում է հիշյալ կետն ուժը կորցրած ճանաչել:
Բացի այդ, առաջարկվում է ուժը կորցրած ճանաչել ՀՀ ֆինանսների նախարարության (նախարարի) կողմից ավտոմեքենաների առավելագույն գները սահմանելու վերաբերյալ Որոշմամբ սահմանված դրույթը: Այս կապակցությամբ հարկ է նկատի ունենալ, որ Որոշմամբ արդեն իսկ սահմանվել են ավտոմեքենաների բնութագրերին ներկայացվող հիմնական պայմանները և չափորոշիչները, որոնց պարագայում պատվիրատուները «Գնումների մասին» ՀՀ օրենքի 15-րդ հոդվածի 6-րդ մասի 1-ին կետի հիման վրա իրականացրած գնման մրցակցային ընթացակարգի արդյունքում ունեն տվյալ պահի դրությամբ մրցակցային գնային առաջարկներ ստանալու հնարավորություն:
Նախագծով առաջարկվող ծախսերի նորմաների սահմանումները արտացոլված են առանձին հավելվածներով, որոնցով սահմանվում են տրանսպորտային միջոցների պահպանման ծախսերի հաշվարկման և տրանսպորտային ծախսերի փոխհատուցման ծախսերի նորմաները և կարգերը, ինչպես նաև ՀՀ պետական բյուջեում համապատասխան ծախսերի նախատեսման կարգերը:
Նախագծով առաջարկվող նորմաների մշակման համար հիմք են ընդունվել հանրային իշխանության մարմինների կողմից փաստացի իրականացվող փաստացի ծախսերի վերլուծության արդյունքները: Առկա տվյալների վերլուծության համաձայն՝ առանձին մարմինների կողմից շահագործվող ավտոմեքենաների ծախսերը գերազանցում են ընդհանուր միջին ծախսը՝ մի շարք գործոններով պայմանավորված (գործառույթների շրջանակ, աշխարհագրական դիրք, ավտոմեքենայի մաշվածություն և այլն): Հիմք ընդունելով փաստացի ծախսերի վերլուծության արդյունքները, առաջարկվում է պահպանման բազային ծախսը հաշվարկել տարբերակված՝ հիմք ընդունելով օգտակար ծառայության ժամկետում գտնվող և օգտակար ծառայության ժամկետը լրացած ավտոմեքենաների կողմից օրական ծախսվող վառելանյութի տարբեր ծավալները, և ծախսերը հաշվարկել ըստ ավտոմեքենայի օգտակար ծառայության ժամկետի:
Բացի այդ, առանձին մարմինների գործառութային առանձնահատկություններով պայմանավորված, որոշ մարմինների դեպքում պահպանման բազային հաշվարկային ցուցանիշի նկատմամբ առաջարկվում է կիրառել բազմապատիկ գործակից: Պետական կառավարման համակարգի մյուս բոլոր մարմինների համար տրանսպորտային միջոցների տարեկան պահպանման ծախսերը կհաշվարկվեն միասնական սկզբունքով: 
Պահպանման բազային ծախսի հաշվարկը յուրաքանչյուր բյուջետային գործընթացի շրջանակներում կիրականացվի ՀՀ ֆինանսների նախարարության կողմից, որի հիման վրա կհաշվարկվեն համապատասխան ծախսերը և կնախատեսվեն առաջիկա բյուջեի նախագծում:
Ընդհանուր առմամբ, ակնկալվում է, որ հանրային իշխանության մարմիններին սպասարկող ընդհանուր ավտոպարկի աստիճանական թարմացման, ինչպես նաև ավտոմեքենաների սահմանաքանակի վերանայման արդյունքում հնարավոր կլինի ՀՀ պետական բյուջեում ապահովել պահպանման ծախսերի գծով որոշակի խնայողություն: 
Նախագծով առաջարկվում է ավտոմեքենա հատկացնելու փոխարեն տրվող բազային փոխհատուցման չափը հաշվարկել պահպանման բազային ծախսի հաշվարկային ցուցանիշի նկատմամբ առավելագույնը 170%-ի չափով: Առաջարկվող փոխհատուցումն, ընդհանուր առմամբ, նպատակ ունի խթանելու հանրային իշխանության մարմիններին սպասարկելու նպատակով ձեռք բերվող և շահագործվող ավտոտրանսպորտային պարկի ծավալների կրճատման գործընթացը՝ միաժամանակ չխաթարելով բավարար աշխատանքային պայմաններ ապահովելու պահանջը: 
Փոխհատուցման համակարգի ներդրումը հնարավորություն է տալիս, որպեսզի աշխատանքային անհրաժեշտությունից ելնելով պաշտոնյայի կամ աշխատակցի տրանսպորտային փոխադրումը ծառայողական կամ սպասարկող ավտոմեքենայով իրականացնելու փոխարեն հնարավոր լինի իրականացնել տվյալ մարմնի կողմից ձեռք բերվող ուղևորափոխադրման ծառայության միջոցով: Արդյունքում, առաջարկվում է ստեղծել առավել նպաստավոր պայմաններ ինչպես ծախսային արդյունավետության, այնպես էլ աշխատանքների առավել օպերատիվ կազմակերպման իմաստով: Առաջարկվող փոխհատուցման համակարգի ներդրումն ունի մի շարք առավելություններ՝
1. [bookmark: _GoBack]բյուջետային միջոցների և երկարաժամկետ ռեսուրսների խնայողություն և ծախսային արդյունավետության բարձրացում,
2. աշխատանքների առավել օպերատիվ կազմակերպելու և միաժամանակ մի քանի աշխատակիցների տրանսպորտային փոխադրումները տարբեր ուղղություններով ապահովելու հնարավորություն,
3. աստիճանաբար կկրճատվի հանրային իշխանության մարմիններին սպասարկելու նպատակով ՀՀ պետական բյուջեի միջոցների հաշվին ձեռք բերվող թանկարժեք ոչ ֆինանսական ակտիվների ձեռքբերման պահանջը, 
4. կկրճատվի հանրային իշխանության մարմիններին սպասարկող ընդհանուր ավտոպարկի ծավալը, հետևաբար նաև դրա պահպանման ծախսերը:
Նախագծի առանձին հավելվածով ներկայացվում է նաև այլընտրանքային եղանակով տրանսպորտային ծախսերի փոխհատուցման (այլընտրանքային փոխհատուցում) ծախսերի հաշվարկման նորմաները և տրամադրման կարգը, որի համար, մասնավորապես, հիմք է ընդունվել ՀՀ կառավարության 2020թ. հունվարի 16-ի N 40-Լ որոշմամբ հաստատված պիլոտային ծրագրի շրջանակը և դրանով նախատեսված փոխհատուցման սկզբունքները: 
Այլընտրանքային փոխհատուցումը տրամադրվում է օպերատիվ-հետախուզական գործունեություն, հետաքննություն, նախաքննություն, ինչպես նաև հարկային, մաքսային մարմիններում կամ դատախազությունում օրենքով վերապահված հսկողական գործառույթներ իրականացնող որոշակի շրջանակի աշխատակիցների (պաշտոնների) համար, որոնց ցանկը հաստատվում է համապատասխան մարմնի ղեկավարի կողմից՝ ներքին իրավական ակտով, որն էլ բյուջետային ֆինանսավորման հայտի հետ միասին ներկայացվելու է ՀՀ ֆինանսների նախարարություն:
Նախագծով առաջարկվող այլընտրանքային փոխհատուցման կարգի հաստատման հանգամանքով պայմանավորված առաջարկվում է ուժը կորցրած ճանաչել ՀՀ կառավարության 2020 թվականի հունվարի 16-ի N 40-Լ որոշումը:
4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ ֆինանսների նախարարության կողմից:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․
Նախագծի ընդունումը ուղղված է Կառավարության 2021-2026թթ. ծրագրի 6.10. Պետական ծախսերը բաժնում ներկայացված հանրային միջոցների արդյունավետ ծախսման, ծախսային քաղաքականության արդյունավետության բարձրացման նպատակներին:
6. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունումը տարեկան կտրվածքով կարող է հանգեցնել ՀՀ պետական բյուջեում լրացուցիչ ծախսերի անհրաժեշտության՝ պայմանավորված ինչպես բենզինի գնով, այնպես էլ ընդհանուր ավտոպարկում առկա ավտոմեքենաների օգտակար ծառայության ժամկետներով, նոր ավտոմեքենաների ձեռքբերման պահանջով, առանձին մարմինների համար հաստատվող ավտոմեքենաների սահմանաքանակով, փոխհատուցման մեխանիզմի ներդրմամբ: Նախագծի ազդեցությունը ՀՀ պետական բյուջեի ծախսերի վրա հնարավոր կլինի գնահատել առանձին մարմինների գործառնական կամ հատուկ նշանակության ավտոմեքենաների սահմանաքանակը հաստատելուց հետո: Միաժամանակ, երկարաժամկետ հատվածում նախագծի ընդունումը կարող է հանգեցնել ՀՀ պետական բյուջեի ծախսերի կրճատման՝ հանրային իշխանության մարմիններին սպասարկող ավտոպարկի կրճատման, ինչպես նաև հանրային իշխանության մարմիններին սպասարկող ընդհանուր ավտոպարկում առկա էլեկտրամոբիլների տեսակարար կշռի ավելացման արդյունքում: 
Նախատեսվում է, որ որոշումն ուժի մեջ է մտնում 2025թ. հունվարի 1-ից, իսկ որոշմամբ նախատեսված բյուջետային հարաբերությունները սկսում են գործել, այդ թվում՝ սույն որոշմամբ հաստատված նորմաներին համապատասխան ծախսերը հաշվարկվում և Հայաստանի Հանրապետության պետական բյուջեում նախատեսվում են սույն որոշումն ուժի մեջ մտնելուց հետո մեկնարկող առաջիկա բյուջետային գործընթացի շրջանակներում:
Նախագծի ընդունումը ՀՀ պետական բյուջեի եկամուտների ավելացումներ կամ նվազեցումներ չի առաջացնում:
7. Նախագծի ընդունման կապակցությամբ այլ իրավական ակտերում փոփոխություններ ու լրացումներ կատարելու անհրաժեշտության կամ բացակայության մասին.
Նախագծի ընդունման կապակցությամբ անհրաժեշտ է ուժը կորցրած ճանաչել ՀՀ կառավարության 2020թ. հունվարի 16-ի N 40-Լ որոշումը, որի Նախագիծը ներառված է փաթեթում:
